
MINUTI

Il-Minuti tal-Laqgħa Nru 14, li saret fl-20 ta’ Novembru 2024, ġew ikkonfermati. 

RIŻOLUZZJONI DWAR TRASFERIMENT TA’ PROPRJETÀ LILL-ENEMALTA (SIĠĠIEWI)

IĊ-CHAIRPERSON (Onor. Ian Borg): Insellmilkom. Magħna għandna l-Ministru Stefan Zrinzo Azzopardi, akkumpanjat mill-Kap Eżekuttiv tal-Awtorità tal-Artijiet, u nitolbu sabiex, jekk jogħġbu, jipproponi r-riżoluzzjoni. 

ONOR. STEFAN ZRINZO AZZOPARDI (Ministru għall-Artijiet u l-Implimentazzjoni tal-Programm Elettorali): Sur President,  nipproponi din ir-riżoluzzjoni:

“Billi d-domanda għall-enerġija elettrika hija indikatur ewlieni tal-livell tal-għajxien tal-pajjiż;

U billi hija l-politika tal-Gvern illi jiġu provduti mezzi għaż-żieda fid-domanda tal-elettriku bl-aħjar modi possibbli fosthom permezz ta’ tisħiħ fl-infrastruttura u bini ta’ infrastruttura ġdida;

Illi l-kumpanija Enemalta plc (li hija l-fornitur ewlieni tal-elettriku f’Malta) għaddejja bi pjan ta’ rinfurzar tas-sistema ta’ distribuzzjoni elettrika mal-pajjiż kollu li, fost tisħiħ fl-infrastruttura, il-pjan jinkludi t-twaqqif ta’ erba’ ċentri ġodda ta’ distribuzzjoni;

Illi Enemalta plc qed tipproponi ċentru ġdid ta’ distribuzzjoni fis-Siġġiewi sabiex iżżid il-kapaċità u l-effiċjenza fis-sistema elettrika li sservi lis-Siġġiewi, Ħaż-Żebbuġ, Ħal Qormi, iż-Żurrieq, il-Qrendi, l-Imqabba u l-inħawi. L-għan ta’ dan l-iżvilupp huwa sabiex jitneħħa l-piż minn fuq ċentri ta’ distribuzzjoni li preżentement qegħdin ifornu lis-Siġġiewi u l-lokalitajiet tal-madwar. Dawn jinkludu ċ-ċentri ta’ Ħal Kirkop, Ħal Far, il-Mosta u l-Marsa (in-naħa t’isfel);

Illi Enemalta plc identifikat art proprjetà tal-Gvern fis-Siġġiewi li hija ideali sabiex tibni dan iċ-ċentru ta’ distribuzzjoni;

U billi Enemalta plc ressqet żewġ talbiet lill-Awtorità tal-Artijiet sabiex takkwista kunsens biex tissottometti applikazzjoni ta’ żvilupp mal-Awtorità tal-Ippjanar u sabiex takkwista titlu fuq is-sit magħżul;

Illi l-Awtorità tal-Artijiet tat dan il-kunsens mitlub u sussegwentement l-Awtorità tal-Ippjanar approvat in-notifikazzjoni ta’ żvilupp (DN/00743/24) għall-bini ta’ ċentru ta’ distribuzzjoni ġewwa s-Siġġiewi;

Għaldaqstant wara li ġie meqjus l-interess pubbliku ta’ dan l-iżvilupp, l-Awtorità tal-Artijiet ikkunsidrat li huwa ġustifikabbli li jsir trasferiment ta’ art fl-inħawi magħrufa bħala ‘Il-Qasam iċ-Ċkejken’ fi Triq San Niklaw, is-Siġġiewi b’qies ta’ 1,800 m2 murija bl-aħmar fuq il-pjanta P.D. Nru: 2024_004 lill-Enemalta plc għall-proġett propost b’konċessjoni enfitewtika temporanja ta’ 65 sena b’ċens ta’ sitt elef sitt mija u sitt ewro fis-sena (€6,606) rivedibbli kull 10 snin abbażi tal-indiċi tal-proprjetà ppubblikat mill-Uffiċċju Nazzjonali tal-Istatistika (NSO) jew bl-10%, skont liem ikun l-ogħla. Il-valur taċ-ċens ġie stabbilit permezz ta’ valutazzjoni datata s-26 ta’ Novembru 2024 liema valutazzjoni hija annessa ma’ din ir-riżoluzzjoni;

U billi fl-artiklu 31, subartiklu (ċ) ta’ Taqsima III tal-Att dwar Artijiet tal-Gvern (Kapitolu 573), huwa maħsub li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

Billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati;

Għalhekk huwa b’dan riżolut illi jsir trasferiment lil Enemalta plc tal-art tal-kejl ta’ 1,800m2 fl-inħawi magħrufa bħala ‘Il-Qasam iċ-Ċkejken’ fi Triq San Niklaw, is-Siġġiewi murija bil-kulur aħmar fuq il-pjanta P.D. No: 2024_004 skont il-pattijiet u l-kundizzjonijiet imsemmija fl-abbozz hawnhekk anness.”.

IĊ-CHAIRPERSON: Grazzi. Hawn rimarki? Il-Ministru. 

ONOR. STEFAN ZRINZO AZZOPARDI: Sur President, filwaqt li r-riżoluzzjoni u l-għanijiet tagħha huma ampjament ċari, u ċjoè li qegħdin nitkellmu fuq art pubblika li tiġi assenjata lill-Enemalta plc, irrid ngħid li hawnhekk qegħdin nitkellmu fuq art tal-Gvern li se tkun qed tilħaq wieħed mill-għanijiet ewlenin għalfejn għandha tintuża, jiġifieri għas-servizzi pubbliċi. Naħseb li t-tisħiħ tal-infrastruttura fil-qasam tal-enerġija elettrika huwa wieħed minn dawk il-ħteġijiet nazzjonali li għandu l-pajjiż u allura naħseb li tenut kont il-fatt li saret valuation u ċ-ċens qed jinħadem bis-soltu mekkaniżmi li juża l-Awtorità tal-Artijiet, ibbażata fuq valutazzjoni fully fledged, kif isir min-naħa tal-Awtorità tal-Artijiet f’ċirkostanzi bħal dawn…  Tajjeb ngħid li filwaqt li qegħdin ngħaddu dan it-titlu lill-Enemalta, li tenħtieġ din l-art, trid issir direct allocation, u minħabba li llum Enemalta m’għadhiex fully owned mill-Gvern, rridu ngħaddu minn dan l-proċess.  Għalhekk naħseb li dan mhux biss huwa trasferiment imma investiment ta’ art tal-Gvern fit-tisħiħ tal-infrastruttura ta’ pajjiżna. 

IĊ-CHAIRPERSON: Grazzi. Hawn rimarki? L-Onor. Stanley Zammit. 

ONOR. STANLEY ZAMMIT: Sur President, aħna m’għandniex kummenti, nifhmu l-ħtieġa li jingħata dan it-titlu minħabba l-interess pubbliku, u qegħdin nenfasizzaw li din tkun qed tingħata bi skop speċifiku ta’ distribution centre kif elenkat fir-riżoluzzjoni. 

IĊ-CHAIRPERSON: Grazzi. Aktar rimarki? Il-Ministru.  

ONOR. STEFAN ZRINZO AZZOPARDI: Just biex nispeċifika xtaqt ngħid li l-kuntratt, u allura l-proċess kollu biex wasalna s’hawnhekk…  Jekk inħarsu lejn klawsola 4 tad-draft contract li għandna quddiemna naraw li hemm imniżżel ċar li l-użu ta’ din l-allokazzjoni jista’ jsir “for the purpose of the construction of a new electricity distribution centre”. Għaldaqstant iċ-ċens huwa marbut b’dak it-tip ta’ użu u għal dak l-użu biss. 

ONOR. STANLEY ZAMMIT: Nirringrazzjak.  Jien fil-fatt kont qed nirriferi għal dak il-punt speċifiku. 

IĊ-CHAIRPERSON: Grazzi. Ma nafx jekk hemmx kummenti min-naħa tad-Deputat Awditur Ġenerali jew min-naħa tal-Kap Eżekuttiv tal-Awtorità tal-Artijiet.  Ma jidhirx li hawn għalhekk ngħaddi sabiex inpoġġi l-mistoqsija fuq ir-Riżoluzzjoni kif imressqa u moqrija mill-Ministru Zrinzo Azzopardi. Dawk favur? (Onor. Membri: Aye) Dawk kontra? Agreed. 

Ir-Riżoluzzjoni għaddiet nem. con. 

IĊ-CHAIRPERSON: Nirringrazzjakom. Il-Kumitat huwa aġġornat għal data u b’aġenda li jiġu kkomunikati aktar ‘il quddiem. 

Fil-4.46 p.m. il-Kumitat aġġorna.
